
তথ্যবিবরণী                                                                                             নম্বর :  ২৮৮৭
কৃষিখাতে বাংলাদেশ ও ব্রাজিলের একসাথে কাজ করার অঙ্গীকার

ব্রাসিলিয়া (ব্রাজিল), ২০ জুলাই : 

ব্রাজিলের জনপ্রিয় টিভি চ্যানেল Agro+ পররাষ্ট্র প্রতিমন্ত্রী মোঃ শাহরিয়ার আলমের সাক্ষাৎকার গ্রহণ করে। এক প্রশ্নের জবাবে প্রতিমন্ত্রী বর্তমান সরকারের অধীনে বিগত এক দশকের বেশি সময়ে ধারাবাহিক অর্থনৈতিক প্রবৃদ্ধির বিষয়ে সম্যক ধারণা দেন। সাক্ষাৎকারে পররাষ্ট্র প্রতিমন্ত্রী দক্ষিণ আমেরিকার আঞ্চলিক বাণিজ্য ব্লক মার্কসুরের সাথে অগ্রাধিকারমূলক বাণিজ্য চুক্তি এবং মুক্ত বাণিজ্য চুক্তির আওতায় বাংলাদেশের অন্তর্ভুক্তি বিষয়ে বিশেষ গুরুত্ব আরোপ করেন। তিনি দুই দেশের কৃষিক্ষেত্র ও ভাষা শিক্ষায় সহযোগিতা বিষয়ে আলোচনা করেন।  তিনি বর্তমান সরকার কর্তৃক সৃষ্ট আকর্ষণীয় বিনিয়োগের সুযোগসমূহ উল্লেখ করে ব্রাজিলের ব্যবসায়ীদের বাংলাদেশের অর্থনৈতিক অঞ্চলে বিনিয়োগের জন্য উৎসাহিত করেন। 

পররাষ্ট্র প্রতিমন্ত্রী ব্রাসিলিয়াস্থ বাংলাদেশ দূতাবাস পরিদর্শন করেন। তিনি ব্রাজিলে বাংলাদেশের বাজার সম্প্রসারণকে অগ্রাধিকার দিয়ে মিশনের কর্মকর্তা-কর্মচারীদের কঠোর পরিশ্রম করার নির্দেশনা প্রদান করেন। 

পররাষ্ট্র প্রতিমন্ত্রী একই দিনে ব্রাজিলের কৃষি উপমন্ত্রী মার্সিও এলি আলমেইদা লিয়ান্দ্রো-এর সাথে এক বৈঠকে মিলিত হন। বৈঠকে ব্রাজিল-বাংলাদেশ কৃষি সহযোগিতা, বিশেষ করে প্রযুক্তি হস্তান্তর বিষয়ে দীর্ঘ আলোচনা হয়। প্রতিমন্ত্রী পরিবর্তিত বৈশ্বিক প্রেক্ষাপটে ব্রাজিল হতে  আরো অধিক পরিমাণে সয়াবিন ও চিনি আমদানির সাম্ভব্যতা নিয়ে আলোচনা করেন। এ বিষয়ে কৃষি উপমন্ত্রী মার্সিও লিয়ান্দ্রো দু’দেশের ব্যবসায়ীদের মধ্যে অধিকতর যোগাযোগ স্থাপনের ওপর গুরুত্ব আরোপ করেন। তিনি দুই দেশের বাণিজ্য সম্প্রসারণের ক্ষেত্রে পণ্য বহুমুখীকরণের বিকল্প নেই বলে উল্লেখ করেন। 

দিনের শেষে পররাষ্ট্র প্রতিমন্ত্রী ব্রাজিলের কেন্দ্রীয় বাণিজ্য ও বিনিয়োগ সংস্থা এপ্যাক্স ব্রাজিল আয়োজিত গোলটেবিল বৈঠকে মিলিত হন। এফবিসিসিআইর সভাপতি জসীম উদ্দিন ও ব্রাজিল-বাংলাদেশ চেম্বারের প্রতিনিধিবৃন্দ এই গোলটেবিল বৈঠকে অংশ নেন। বাংলাদেশ ও ব্রাজিলের মধ্যকার আমদানির-রপ্তানি এবং বিনিয়োগের সমস্যা ও সম্ভবনা এবং বাণিজ্য বহুমুখীকরণ নিয়ে আলোচনা হয়। এই বৈঠকে ব্রাজিলের ব্যবসায়ীগণের মধ্যে বাংলাদেশে অধিকতর বিনিয়োগ ও বাণিজ্য বৃদ্ধির বিষয়ে অভাবনীয় আগ্রহ পরিলক্ষিত হয়েছে। গোলটেবিল বৈঠকে ব্রাজিলের ‘পণ্য বাণিজ্যিকীকরণ প্রতিষ্ঠানসমূহ হতে ABIEC (গবাদি পশু), ABPA (পোল্ট্রি), ABIT (তৈরি পোশাক), ABRAPA (তুলা), BSCA (কফি), ABICAB (চকলেট)-এর প্রতিনিধিবৃন্দ অংশগ্রহণ করেন। 
বাংলাদেশের সঙ্গে ব্রাজিলের কূটনৈতিক সম্পর্কের ৫০ বছর পূর্তি উপলক্ষ্যে পররাষ্ট্র প্রতিমন্ত্রী মোঃ শাহরিয়ার আলম ব্রাসিলিয়ার বোটানিক্যাল গার্ডেনে একটি অমলতাস বৃক্ষ রোপণ করেন। ব্রাসিলিয়ার বোটানিক্যাল গার্ডেনের পরিচালক অ্যালিনি, ফেডারেল ডিসট্রিক্ট গভর্নরের পররাষ্ট্র বিষয়ক দপ্তরের প্রধান রেনাটা জুকিম এবং ব্রাজিলের পররাষ্ট্র মন্ত্রণালয়ের দক্ষিণ ও দক্ষিণ পূর্ব এশিয়া বিভাগের প্রধান রবের্তো গৈদানিচ ও ব্রাজিলে নিযুক্ত বাংলাদেশের রাষ্ট্রদূত সাদিয়া ফয়জুননেসা বৃক্ষরোপণের সময় উপস্থিত ছিলেন।

#

পরাগ/রফিক/সঞ্জীব/রফিকুল/মাহমুদ/সেলিম/২০২২/২১৩০ ঘণ্টা

তথ্যবিবরণী                                                   
                                      নম্বর : ২৮৮৬
আগর-আতর শিল্পের উন্নয়নে কাজ করছে সরকার
                                        -- পরিবেশমন্ত্রী
বড়লেখা (মৌলভীবাজার), ৫ শ্রাবণ (২০ জুলাই) : 
পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, দেশের আগর-আতর শিল্পের উন্নয়নে কাজ করছে সরকার। এলক্ষ্যে  বাস্তবায়নাধীন প্রকল্পের আওতায় কৃত্রিম পদ্ধতিতে কম সময়ে সম্পূর্ণ বৃক্ষে উন্নতমানের আগর রেজিন সঞ্চয়নকারী কিট ও এর সফল প্রয়োগ পদ্ধতি উদ্ভাবন করার কার্যক্রম নেওয়া হবে। এছাড়া বিদেশের বাজারে বাংলাদেশি আগর কাঠ, তেল ও আগরজাত পণ্যের সহজ প্রবেশার্থে মান পরীক্ষণ ও গুণগত মান নির্ধাণের ব্যবস্থা করা হবে।
আজ মৌলভীবাজারের বড়লেখার আজিমগঞ্জ বাজারে  ‘বাংলাদেশ আগর এন্ড আতর ম্যানুফ্যাকচারার্স এন্ড এক্সপোর্টার্স এসোসিয়েশন’ আয়োজিত বন্যাদুর্গতদের মধ্যে ঢেউটিন বিতরণ অনুষ্ঠানে প্রধান অতিথির বক্তব্যে মন্ত্রী এসব কথা বলেন।
মন্ত্রী বলেন, অনেক কাল আগ থেকেই দেশে আগর-আতর এর কাজ চলমান থাকলেও প্রধানমন্ত্রী শেখ হাসিনা এটিকে ক্ষুদ্রশিল্প হিসেবে ঘোষণা করেছেন এবং এর উন্নয়নে কাজ করছেন। তিনি বলেন,  কোভিড ১৯ ও ইউরোপে চলমান যুদ্ধের কারণে বৈশ্বিক বাজারে তেল, গ্যাস এবং  দ্রব্যমূল্যের  ঊর্ধ্বগতি হয়েছে। যুদ্ধ শেষ হলে সবকিছু স্বাভাবিক হয়ে যাবে। তিনি বলেন, বন্যায় ক্ষতিগ্রস্তদের ব্যক্তি,  রাস্তাঘাটের উন্নয়নে সম্ভাব্য সবকিছু করা হবে।
এসোসিয়েশনের সভাপতি আনছারুল হকের সভাপতিত্বে অনুষ্ঠিত সভায় অন্যান্যের মধ্যে উপস্থিত ছিলেন বড়লেখা উপজেলা নির্বাহী অফিসার খন্দকার মুদাচ্ছির বিন আলী, বড়লেখা থানার অফিসার ইনচার্জ জাহাঙ্গীর হোসেন সরদার এবং নারী শিক্ষা একাডেমি ডিগ্রি কলেজের অধ্যক্ষ এ কে এম হেলাল উদ্দিন প্রমুখ।
#
দীপংকর/রফিক/রফিকুল/সেলিম/২০২২/২১২৫ ঘণ্টা

তথ্যবিবরণী                                                                                             নম্বর :  ২৮৮৫
মালয়েশিয়ার প্রধানমন্ত্রীর সাথে পররাষ্ট্রমন্ত্রীর সাক্ষাৎ

ঢাকা, ৫ শ্রাবণ (২০ জুলাই) : 

পররাষ্ট্রমন্ত্রী ড. এ কে আব্দুল মোমেন মালয়েশিয়ায় দু’দিনের সরকারি সফরে আজ কুয়ালালামপুরে মালয়েশিয়ার প্রধানমন্ত্রী ইসমাইল সাবরি ইয়াকোব (Ismail Sabri Yaakob) এর সাথে সাক্ষাৎ করেছেন। এসময় পররাষ্ট্রমন্ত্রী বাংলাদেশ ও মালয়েশিয়ার কূটনৈতিক সম্পর্কের পঞ্চাশ বছর পূর্তি উপলক্ষ্যে মালয়েশিয়ার প্রধানমন্ত্রীর সাথে শুভেচ্ছা বিনিময় করেন। তাঁরা মালয়েশিয়ায় বাংলাদেশি কর্মী নিয়োগসহ পারস্পরিক স্বার্থ সংশ্লিষ্ট বিষয় নিয়ে আলোচনা করেন এবং আগামী দিনে ভ্রাতৃপ্রতিম দুই দেশের মধ্যে চমৎকার সম্পর্ক  আরো জোরদার করার অঙ্গীকার পুনর্ব্যক্ত করেন। ড. মোমেন মালয়েশিয়ার নেতাকে প্রধানমন্ত্রী শেখ হাসিনার পক্ষ হতে উভয় দেশের কূটনৈতিক সম্পর্কের সুবর্ণজয়ন্তীতে বাংলাদেশ সফরের অনুরোধ জানান। মালয়েশিয়ার প্রধানমন্ত্রী অচিরেই সুবিধাজনক সময়ে বাংলাদেশ সফরের বিষয়ে তাঁর প্রত্যাশার কথা জানান।

পররাষ্ট্রমন্ত্রী ড. মোমেন আজ কুয়ালালামপুরে মালয়েশিয়ার পররাষ্ট্রমন্ত্রী সাইফুদ্দিন আবদুল্লাহ'র সাথে অনুষ্ঠিত বৈঠকে রোহিঙ্গা প্রত্যাবাসন, ওআইসি, ডি-৮ এবং বাণিজ্য ও বিনিয়োগের ক্ষেত্রে অধিকতর সহযোগিতার বিষয় নিয়ে আলোচনা করেন। মালয়েশিয়ার পররাষ্ট্রমন্ত্রী সাইফুদ্দিন আব্দুল্লাহ বাংলাদেশের পররাষ্ট্রমন্ত্রী ড. মোমেনের সম্মানে মধ্যাহ্নভোজের আয়োজন করেন। পরে পররাষ্ট্রমন্ত্রী ড. মোমেন মালয়েশিয়ার সদ্য-সাবেক প্রধানমন্ত্রী এবং ন্যাশনাল রিকভারি কাউন্সিলের বর্তমান চেয়ারম্যান মুহিদ্দিন ইয়াসিনের সাথেও সাক্ষাৎ করেন।

এসব বৈঠকে মালয়েশিয়ায় নিযুক্ত বাংলাদেশের হাইকমিশনার গোলাম সারোয়ার, উপ-হাইকমিশনার খোরশেদ আলম খাস্তগীর, হাইকমিশনের মিনিস্টার (লেবার) নাজমুস সাদাত ও পররাষ্ট্র মন্ত্রণালয়ের মহাপরিচালক (দক্ষিণ-পূর্ব এশিয়া) মোঃ নাজমুল হুদা উপস্থিত ছিলেন।
#
মোহসিন/পাশা/রফিক/সঞ্জীব/রফিকুল/মাহমুদ/সেলিম/২০২২/২০৩০ ঘণ্টা

তথ্যবিবরণী                                                                                             নম্বর :  ২৮৮৪
চলচ্চিত্র  নির্মাণে অনুদানের চেক বিতরণ

ঢাকা, ৫ শ্রাবণ (২০ জুলাই) : 

চলচ্চিত্র নির্মাণে তথ্য ও সম্প্রচার মন্ত্রণালয়ের বার্ষিক অনুদানের প্রথম কিস্তির চেক বিতরণ হয়েছে। 

আজ মন্ত্রণালয়ের সভাকক্ষে তথ্য ও সম্প্রচার মন্ত্রণালয়ের সচিব মোঃ মকবুল হোসেন ২০২১-২২ অর্থ বছরের জন্য নির্বাচিত ১৯টি পূর্ণদৈর্ঘ্য ও ৬টি স্বল্পদৈর্ঘ্য চলচ্চিত্রের প্রস্তাবকদের হাতে চেক তুলে দেন। স্বল্পদৈর্ঘ্য বিভাগে এবার ২টি প্রামাণ্যচিত্র রয়েছে। 

প্রথম কিস্তি হিসেবে প্রতিটি চলচ্চিত্রের জন্য মঞ্জুর হওয়া মোট অনুদানের ৩০ শতাংশ বিতরণের এ অনুষ্ঠানে সংস্কৃতি অঙ্গনে প্রখ্যাত সারা যাকের, মারুফা আক্তার পপি, অপু বিশ্বাস, সৈয়দ আলী হায়দার রিজভী এবং ছোটকু আহমেদ প্রমুখ তাদের সিনেমার জন্য চেক গ্রহণ করেন। 

মন্ত্রণালয়ের চলচ্চিত্র শাখার অতিরিক্ত সচিব খাদিজা বেগম, যুগ্ম সচিব নজরুল ইসলাম এবং উপসচিব সাইফুল ইসলাম অনুষ্ঠানে অংশ নেন।  

#
আকরাম/পাশা/রফিক/সঞ্জীব/রফিকুল/মাহমুদ/সেলিম/২০২২/২০৩০ ঘণ্টা

তথ্যবিবরণী                                                                                                 নম্বর : ২৮৮৩
রাষ্ট্রপতির কাছে জাতির পিতা বঙ্গবন্ধু শেখ মুজিবুর
রহমানের জন্মশতবার্ষিকী উদ্‌যাপন প্রতিবেদন হস্তান্তর
ঢাকা, ৫ শ্রাবণ (২০ জুলাই) :


জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন জাতীয় বাস্তবায়ন কমিটির আহ্বায়ক ড. কামাল আবদুল নাসের চৌধুরী আজ বঙ্গভবনে রাষ্ট্রপতি মোঃ আব্দুল হামিদের কাছে ‘জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন প্রতিবেদন ২০১৯-২২’ হস্তান্তর করেন।

প্রতিবেদনটি গ্রহণ করে রাষ্ট্রপতি বলেন, জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদ্‌যাপন বাংলাদেশের ইতিহাসে একটি অন্য মাইলফলক। তিনি বলেন, এর মাধ্যমে দেশ-বিদেশে বঙ্গবন্ধুর জীবন ও কর্ম এবং বাংলাদেশের স্বাধীনতার ইতিহাসে বঙ্গবন্ধুর অবদান বর্তমান ও ভবিষ্যৎ প্রজন্মের জানার সুবর্ণ সুযোগ সৃষ্টি হয়েছে। তিনি এই উদ্যাপন কমিটির সাথে সংশ্লিষ্ট সকলকে ধন্যবাদ জানান। বঙ্গবন্ধুর জন্মশতবার্ষিকী উদ্‌যাপন এবং স্বাধীনতার সুবর্ণজয়ন্তী উদ্‌যাপনের সন্ধিক্ষণ একটি অনন্য ঐতিহাসিক ঘটনা। তিনি আশা প্রকাশ করেন, এ উদ্‌যাপনের মাধ্যমে  নতুন প্রজন্ম বঙ্গবন্ধুর আদর্শ ও দেশপ্রেমে অনুপ্রাণিত হয়ে দেশ গঠনে নিজেদের আত্মনিয়োগ করবে।

এ সময় রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহউদ্দিন ইসলাম, প্রেস সচিব মোঃ জয়নাল আবেদীন এবং সচিব সংযুক্ত মোঃ ওয়াহিদুল ইসলাম খান উপস্থিত ছিলেন।
#

ইমরানুল/পাশা/সঞ্জীব/রফিকুল/মাহমুদ/জয়নুল/২০২২/২০৫০ঘণ্টা

তথ্যবিবরণী                                                                                                            নম্বর :  ২৮৮২
পানি ভবনে বিদ্যুৎ এবং জ্বালানি সাশ্রয়ে পানি সম্পদ মন্ত্রণালয়ের সিনিয়র সচিবের নির্দেশনা

ঢাকা, ৫ শ্রাবণ (২০ জুলাই) : 

সার্বিক পরিস্থিতি বিবেচনায় বিদ্যুৎ এবং জ্বালানি সাশ্রয়ের লক্ষ্যে পানি ভবনের শীতাতাপ নিয়ন্ত্রণ ব্যবস্থার সর্বনিম্ন তাপমাত্রা ২৬º সেলসিয়াসে রাখতে নির্দেশনা দিয়েছেন পানি সম্পদ মন্ত্রণালয়ের সিনিয়র সচিব কবির বিন আনোয়ার।
আজ রাজধানীর পানি ভবনের সম্মেলনকক্ষে বিদ্যুৎ এবং জ্বালানি সাশ্রয়ের লক্ষ্যে অনুষ্ঠিত সভায় সচিব এ নির্দেশনা  দেন।

এছাড়া পানি ভবনে বিদ্যুৎ এবং জ্বালানি সাশ্রয়ের লক্ষ্যে সিনিয়র সচিব নিম্নোক্ত নির্দেশনা প্রদান করেন।
১। সেন্ট্রাল এসি এর থার্মোস্ট্যাটযুক্ত অংশের তাপমাত্রা ২৬º সেলসিয়াসে নির্ধারণ করে থার্মোস্ট্যাট লক করা হয়েছে বিধায় তাপমাত্রা এর নিচে নামানো সম্ভব নয়। দুই ঘণ্টা অন্তর এক ঘণ্টা সেন্ট্রাল এসি চালু থাকবে।

২। সেন্ট্রাল এসি এর তাপমাত্রা নিয়ন্ত্রণযোগ্য অংশের তাপমাত্রা ২৬º সেলসিয়াসে এর নিচে নামানো যাবে না।

৩। পানি ভবনের সবগুলো করিডোরের লাইট বন্ধ থাকবে।

৪। কক্ষসমূহের ডেস্কের উপরে অবস্থিত লাইট ব্যতিত অন্য সকল লাইট বন্ধ থাকবে।

৫। কক্ষ ত্যাগের সময় লাইট এবং এসি বন্ধ থাকবে।

৬। পানি ভবনের অভ্যন্তরস্থ সকল গ্লাসডোর বন্ধ থাকবে।

৭। আলো প্রবেশের সুবিধার্থে গ্লাস ডোরে লাগানো ফ্রোস্টেড পেপার খুলে স্বচ্ছ করতে হবে।

৮। পানি ভবন ক্যাম্পাসের গার্ডেন লাইটসমূহ বন্ধ থাকবে।

৯। পানি ভবনে ৩টি লিফট চালু থাকবে। বাকি সব লিফট বন্ধ থাকবে।

১০। আলো প্রবেশের সুবিধার্থে কক্ষসমূহের জানালার Screen সরিয়ে রাখতে হবে।

১১। ইলেকট্রিক কেটলি, ওভেন ব্যবহার সম্পূর্ণভাবে বন্ধ থাকবে।

১২। দিনের বেলায় সূর্যের আলোর সর্বোচ্চ ব্যবহার নিশ্চিত করতে হবে।

১৩। সকাল ৯ টায় অফিসের কার্যক্রম শুরু করে বিকাল ৫ টার মধ্যেই অফিস ত্যাগ করতে হবে।

১৪। ব্যক্তিগত কাজে অফিসের গাড়ি ব্যবহার থেকে বিরত থাকতে হবে।

১৫। জ্বালানি সাশ্রয়ের লক্ষ্যে একই গাড়িতে একাধিক কর্মকর্তাগণের অফিস যাতায়াত উৎসাহিত করা হয়েছে।

১৬। সাইট পরিদর্শনে একাকী গাড়ি ব্যবহার কমাতে হবে।

১৭। প্রশিক্ষণ কোর্স সংখ্যা কমাতে হবে।

১৮। মিটিংসমূহ যথাসম্ভব অনলাইনে করতে হবে

১৯। ৭২ গ্রিণ রোডস্থ পানি সম্পদ মন্ত্রণালয়ের আওতাধীন সকল ভবনে উপর্যুক্ত সিদ্ধান্তসমূহ কার্যকর থাকবে।

সভায় পানি উন্নয়ন বোর্ডের মহাপরিচালক বজলুর রশিদ, মন্ত্রনালয়ের অতিরিক্ত সচিব সালমা জাফরিনসহ বিভিন্ন দপ্তরের ঊর্ধ্বতন কর্মকর্তাবৃন্দ উপস্থিত ছিলেন।

অতিরিক্ত সচিব মিজানুর রহমান ভার্চুয়ালি যুক্ত ছিলেন।

#

গিয়াস/পাশা/রাহাত/সঞ্জীব/রফিকুল/মাহমুদ/সেলিম/২০২২/১৯৪০ ঘণ্টা
তথ্যবিবরণী                                                                                                    নম্বর : ২৮৮১
আওয়ামী লীগের উপদেষ্টা পরিষদের সাবেক সদস্য এবং সাবেক
সচিব এটিএম শামসুল হকের মৃত্যুতে সংস্কৃতি প্রতিমন্ত্রীর শোক
ঢাকা, ৫ শ্রাবণ (২০ জুলাই) :


আওয়ামী লীগের উপদেষ্টা পরিষদের সাবেক সদস্য এবং সাবেক সচিব এটিএম শামসুল হকের মৃত্যুতে গভীর শোক প্রকাশ করেছেন সংস্কৃতি বিষয়ক প্রতিমন্ত্রী কে এম খালিদ।

প্রতিমন্ত্রী আজ এক শোকবার্তায় মরহুমের বিদেহী আত্মার মাগফেরাত কামনা করেন এবং তাঁর শোকসন্তপ্ত পরিবারের সদস্যদের প্রতি গভীর সমবেদনা জানান।

উল্লেখ্য, এটিএম শামসুল হক আজ রাজধানীর একটি হাসপাতালে চিকিৎসাধীন অবস্থায় মৃত্যুবরণ করেন (ইন্নালিল্লাহি ---- রাজিউন)। 

#

ফয়সল/পাশা/রফিকুল/মাহমুদ/জয়নুল/২০২২/১৯৫০ঘণ্টা
 

তথ্যবিবরণী                                                                                                    নম্বর : ২৮৮০
শিক্ষাকে আন্তর্জাতিকমানে পৌঁছাতে বাংলাদেশে
আনুষ্ঠানিকভাবে অ্যাক্রিডিটেশন প্রক্রিয়ার উদ্বোধন করলেন শিক্ষামন্ত্রী
ঢাকা, ৫ শ্রাবণ (২০ জুলাই) :


আজ আন্তর্জাতিক মাতৃভাষা ইনস্টিটিউটে বাংলাদেশ অ্যাক্রিডিটেশন কাউন্সিল আয়োজিত এক অনুষ্ঠানে শিক্ষাকে আন্তর্জাতিকমানে পৌঁছাতে বাংলাদেশে আনুষ্ঠানিকভাবে অ্যাক্রিডিটেশন প্রক্রিয়ার উদ্বোধন ঘোষণা করেন শিক্ষামন্ত্রী ডা. দীপু মনি। এ সময় শিক্ষা উপমন্ত্রী ব্যারিস্টার মহিবুল হাসান চৌধুরী উপস্থিত ছিলেন।

অনুষ্ঠানে সভাপতিত্ব করেন বাংলাদেশ অ্যাক্রিডিটেশন কাউন্সিলের চেয়ারম্যান অধ্যাপক ড. মেজবাহ উদ্দিন আহমেদ। এছাড়া মাধ্যমিক ও উচ্চশিক্ষা বিভাগের সচিব মোঃ আবু বকর ছিদ্দীকসহ সংশ্লিষ্টরা উপস্থিত ছিলেন।

প্রধান অতিথির বক্তব্যে শিক্ষামন্ত্রী বলেন, আমাদের শিক্ষাপ্রতিষ্ঠানের যে মান নির্ণয় করা হচ্ছে না তাই নয়, প্রতিষ্ঠান নিজেই সেলফ অ্যাসেসমেন্ট প্রক্রিয়ার মধ্য দিয়ে নিজেই মান বাড়াতে পারবে। অনেক কিছু শেখাবে। আমাদের অ্যাক্রিডিটেশন কাউন্সিলের পথচলা শুরু হয়েছে তার সুফল সকল প্রতিষ্ঠান পেতে শুরু করবে। এর মাধ্যমে শিক্ষার প্রতিটি ক্ষেত্রে সব কিছু প্রায় গুছিয়ে আনার একটি কাজ হলো।

শিক্ষা উপমন্ত্রী বলেন, এতদিন দেশের বিশ্ববিদ্যালয়গুলোর নিজেদের মধ্যে সমতা বিধানের কোনও প্রক্রিয়া ছিল না। আমাদের যেখানে নিজস্ব কোনো মানদণ্ডই ছিল না। ন্যাশনাল কোয়ালিফিকেশন ফ্রেমওয়ার্ক ছিল না, সেখানে আন্তর্জাতিক মানদণ্ড নিয়ে প্রশ্ন কতটা প্রাসঙ্গিক তা নিয়েও প্রশ্ন ছিল।

প্রসঙ্গত, ২০১৭ সালে এ সংক্রান্ত আইন পাস করা হয় সংসদে। চেয়ারম্যান দায়িত্ব পান ২০১৮ সালে। আইন হওয়ার পর পাঁচ বছরেই কার্যক্রমটি শুরু করতে পেরেছে কাউন্সিল। বিধিবিধান তৈরির কাজ ইতোমধ্যে শেষ হয়েছে। আনুষ্ঠানিকভাবে এর প্রক্রিয়া শুরু হলো।
#

তথ্যবিবরণী                                                                                                    নম্বর : ২৮৭৯
স্মার্ট গ্রিড নির্ভরযোগ্য ও টেকসই বিদ্যৎ সরবরাহ ব্যবস্থা নিশ্চিত করবে
                                                                -- বিদ্যুৎ প্রতিমন্ত্রী
ঢাকা, ৫ শ্রাবণ (২০ জুলাই) :


বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, স্মার্ট গ্রিড নির্ভরযোগ্য ও টেকসই বিদ্যৎ সরবরাহ ব্যবস্থা নিশ্চিত করবে। বিদ্যুৎ সাশ্রয়েও এটি কার্যকর অবদান রাখবে। একই সাথে সময় ও অর্থের সাশ্রয় ঘটবে।

আজ বিদ্যুৎ ভবনে যুক্তরাষ্ট্রের ট্রেড এন্ড ডেভেলপমেন্ট এজেন্সি (USTDA)-এর সহযোগিতায় Boston Consulting Group (BCG) কর্তৃক বাস্তবায়নাধীন Smart Grid Roadmap in Bangladesh শীর্ষক সমীক্ষা প্রতিবেদন উপস্থাপনা অনুষ্ঠানে প্রধান অতিথির বক্তব্যে প্রতিমন্ত্রী এসব কথা বলেন। তিনি বলেন, সর্বক্ষেত্রে সাশ্রয়ী কার্যক্রম এখন সময়ের দাবি। বিদ্যুৎ ও জ্বালানি সাশ্রয়ী যন্ত্রপাতি ও প্রযুক্তি ব্যবহার করতে সকলকে উৎসাহিত করতে হবে। ঝসধৎঃ এৎরফ আমাদের বিদ্যুৎ উৎপাদন ও সঞ্চালন ব্যবস্থায় কীভাবে সহযোগিতা করবে তা সংশ্লিষ্টদের অবহিত করাও আবশ্যক। 


Smart Grid -এর ওপর কারিগরি সহযোগিতার জন্য পরামর্শক প্রতিষ্ঠান Smart Grid Roadmap in Bangladesh -এর সাথে পাওয়ার সেলের ৯ ফেব্রুয়ারি ২০২২ তারিখে চুক্তি হয়। এর প্রেক্ষিতে ২২ ফেব্রুয়ারি থেকে BCG কাজ শুরু করে। নির্ভরযোগ্য ও টেকসই বিদ্যৎ সরবরাহ, স্বয়ংক্রীয় ব্যবস্থা তদারকি ও নিয়ন্ত্রণ, সমন্বীত নবায়ণযোগ্য জ্বালানি, গ্রাহকদের কার্যকর সম্পৃক্ততা ও প্ল্যাটফর্ম-এই পাঁচ প্রধান খাতকে প্রাধন্য দিয়ে এই সমীক্ষা পরিচালনা করা হয়েছে। কর্মশক্তির সক্ষমতা, সাইবার নিরাপত্তা, ডিজিটাল প্ল্যাটফর্ম ও তথ্য, বিদ্যমান মান ও আইন, বিদ্যুৎ অবকাঠামো ও অর্থায়ন-এই বিষয়গুলো সমীক্ষাটির নেপথ্যে কাজ করবে। বিদ্যমান উৎপাদন, সঞ্চালন ও বিতরণ ব্যবস্থায়-কম্পাঙ্ক ভ্যারিয়েশন, উচ্চ কম্পাঙ্ক, সঞ্চালন লস, ম্যানুয়ালি সঞ্চালন পরিচালনা, পাওয়ার ইন্টারাপশান (Power Interruption) ও বিদ্যুতের মান প্রভৃতি চ্যালেঞ্জ রয়েছে। বিদ্যমান চ্যালেঞ্জ মোকাবিলায় ২৮টি উদ্যোগের কথা প্রতিবেদনে বলা হয়েছে। প্রতিবেদনটি উপস্থাপন করেছেন BCG -এর পক্ষে ব্যবস্থাপনা পরিচালক জারিফ মুনির ও অংশীদার এমাজিংক মার্কেটস সুধাংশু গুপ্তা। 


সমীক্ষা প্রতিবেদন উপস্থাপন অনুষ্ঠানে অন্যান্যের মাঝে বিদ্যুৎ বিভাগের অতিরক্ত সচিব মুঃ মোহসিন চৌধুরী, পিডিবির চেয়ারম্যান মোঃ মাহবুবুর রহমান, পাওয়ার সেলের মহাপরিচালক মোহাম্মদ হোসাইনসহ দপ্তর ও সংস্থার প্রধানগণ উপস্থিত ছিলেন। 

#

‍‍‍বন্যায় ক্ষতিগ্রস্তদের জন্য আরো ৪৯ হাজার ৩০৯ প্যাকেট খাবার বরাদ্দ

ঢাকা, ৫ শ্রাবণ (২০ জুলাই) : 

বন্যাসহ বিভিন্ন প্রাকৃতিক দুর্যোগে ক্ষতিগ্রস্তদের সাহায্যার্থে মানবিক সহায়তা হিসেবে বিতরণের লক্ষ্যে আরো ৪৯ হাজার ৩০৯ প্যাকেট/বস্তা শুকনো ও অন্যান্য খাবার বরাদ্দ দিয়েছে সরকার। দুর্যোগ ব্যবস্থাপনা ও ত্রাণ মন্ত্রণালয় থেকে আজ এ বরাদ্দ প্রদান করা হয় ।

বন্যায় ক্ষতিগ্রস্ত জেলাসমূহের মধ্যে সিলেট জেলার জন্য ৩ হাজার, সুনামগঞ্জ জেলার জন্য ৫ হাজার, নেত্রকোনা জেলার জন্য ৩ হাজার,  কুড়িগ্রাম জেলার জন্য ২ হাজার ৯৪০, রংপুর জেলার জন্য ২ হাজার ৩৭, নীলফামারী জেলার জন্য ২ হাজার, হবিগঞ্জ জেলার জন্য ৩ হাজার, মৌলভীবাজার জেলার জন্য ২ হাজার ৯০০, কিশোরগঞ্জ জেলার জন্য ৩ হাজার, ময়মনসিংহ জেলার জন্য ২ হাজার, জামালপুর জেলার জন্য ২ হাজার, শেরপুর জেলার জন্য ২ হাজার, ব্রাহ্মণবাড়িয়া জেলার জন্য ২ হাজার, গাইবান্ধা জেলার জন্য ৩ হাজার, বগুড়া জেলার জন্য ২ হাজার, সিরাজগঞ্জ জেলার জন্য ৩ হাজার, লালমনিরহাট জেলার জন্য ৩ হাজার, ফেনী জেলার জন্য ১ হাজার ৬৩২, গোপালগঞ্জ জেলার জন্য ১ হাজার ৮০০, খুলনা জেলার জন্য ১ হাজার এবং বাগেরহাট জেলার জন্য ১ হাজারসহ  মোট ৪৯ হাজার ৩০৯ প্যাকেট/বস্তা শুকনো ও অন্যান্য খাবার বরাদ্দ দেয়া হয়েছে।

বরাদ্দকৃত শুকনো ও অন্যান্য খাবার শুধু আপদকালীন সময়ে বন্যাসহ বিভিন্ন প্রাকৃতিক দুর্যোগে ক্ষতিগ্রস্তদের মাঝে মানবিক সহায়তা হিসেবে বিতরণ করতে হবে ।
#
সেলিম/পাশা/সঞ্জীব/রফিকুল/মাহমুদ/সেলিমুজ্জামান/২০২২/১৮৫০ ঘণ্টা

বিশ্ব এবং দক্ষিণ এশিয়ারও অনেক দেশের চেয়ে বাংলাদেশে মূল্যস্ফীতি কম

                                                              -- তথ্য ও সম্প্রচার মন্ত্রী
ঢাকা, ৫ শ্রাবণ (২০ জুলাই) : 

তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, যুক্তরাষ্ট্র, যুক্তরাজ্য, জার্মানি, তুরস্ক এবং আশপাশের দেশগুলো সার্কভুক্ত দেশগুলোর চেয়েও বাংলাদেশে মূল্যস্ফীতি অনেক কম। 

আজ ঢাকায় সচিবালয়ে তথ্য অধিদফতরের সম্মেলন কক্ষে তথ্য অধিদফতর প্রকাশিত পদ্মা সেতু ভিত্তিক সংবাদ সংকলনের ৭টি খণ্ডের মোড়ক উন্মোচন অনুষ্ঠানে প্রধান অতিথির বক্তৃতা শেষে দেশের অর্থনৈতিক বিষয়ে বিএনপি মহাসচিবের নেতিবাচক মন্তব্য নিয়ে সাংবাদিকদের প্রশ্নের জবাবে মন্ত্রী একথা বলেন। প্রধান তথ্য অফিসার মোঃ শাহেনুর মিয়া এ সময় উপস্থিত ছিলেন। 

ড. হাছান বলেন, আমি মির্জা ফখরুল সাহেবকে বলবো, তিনি শিক্ষক ছিলেন আমিও শিক্ষকতা করি, এখনো পার্টটাইম পড়াই। মাস্টার হিসেবে একজন প্রাক্তন মাস্টারের কাছে অনুরোধ, মাস্টার সমাজের যাতে বদনাম না হয়, সেজন্য তার একটু পড়াশুনা করা দরকার। বিশ্বব্যাপী মূল্যস্ফীতির দিকে তাকে একটু তাকাতে বলবো। ৪০ বছরের মধ্যে সর্বোচ্চ মূল্যস্ফীতি হচ্ছে যুক্তরাষ্ট্রে, সেটি ৮ দশমিক ৬ শতাংশ। ৪০ বছরের মধ্যে সর্বোচ্চ যুক্তরাজ্যে ৯ দশমিক ১ শতাংশ, জার্মানিতে ৭ দশমিক ৯ শতাংশ, রাশিয়াতে ১৭ দশমিক ১ শতাংশ, তুরস্কে ৭৩ দশমিক ৫ শতাংশ ও নেদারল্যান্ডসে ৯ দশমিক ৬ শতাংশ।

তথ্যমন্ত্রী বলেন, ‘দক্ষিণ এশিয়ায় শ্রীলংকায় ৩৯ দশমিক ১ শতাংশ, পাকিস্তানে ১৩ দশমিক ৮ শতাংশ, ভারতেও ৭ শতাংশের উপরে। আমাদের দেশে মে মাস পর্যন্ত সেটি ৬ শতাংশের একটু উপরে ছিল, সাম্প্রতিক সময়ে বেড়ে ৭ শতাংশ হয়েছে, যেটি আজকে সমস্ত পত্রপত্রিকায় প্রকাশিত হয়েছে। দেশে এখনো এই কম মূল্যস্ফীতি প্রধানমন্ত্রী বঙ্গবন্ধুকন্যা শেখ হাসিনার কারণেই সম্ভব হয়েছে এবং বিশ্ব বাজারে ধীরে ধীরে ভোগ্যপণ্যের দাম কমছে, আমরা আশা করছি দু’এক মাসের মধ্যে এর সুফল পাব।’ 

এদিন জাতীয় প্রেসক্লাবের সামনে বিএনপির সমাবেশ নিয়ে প্রশ্নের জবাবে হাছান মাহ্‌মুদ বলেন, ‘অফিসে আসার সময় প্রেসক্লাবের সামনে দেখেছি জনা পঞ্চাশ মানুষ দাঁড়িয়ে বিক্ষোভ করছে। আশপাশের গাছপালায় তার চেয়ে বেশি কাক পাখি আছে। সাড়ে ১৩ বছরের বেশি সময় ধরে তাদের হুমকি-ধামকির মধ্যেই জনগণ আমাদের আরো দু’বার দেশ পরিচালনার দায়িত্ব দিয়েছে। এ ধরনের হুমকি-ধামকি তাদেরকে হাস্যকর বানাচ্ছে এবং এসবে কোনো কাজ হবে না। দেশে যথাসময়ে নির্বাচন হবে এবং সংবিধান অনুযায়ী সমস্ত সংসদীয় গণতন্ত্রের দেশে যেমন ভারত, ইংল্যান্ড, কন্টিনেন্টাল ইউরোপে, অস্ট্রেলিয়া, জাপানে যেভাবে হয় ঠিক একইভাবে নির্বাচন কমিশনের অধীনে বাংলাদেশে নির্বাচন হবে এবং বর্তমান সরকারই নির্বাচনকালীন সরকারের দায়িত্ব পালন করবে।’ 

মন্ত্রী এসময় তাঁর নির্দেশে পদ্মা সেতুভিত্তিক দুই হাজারেরও বেশি সংবাদের সংকলন দ্রুত প্রকাশের জন্য তথ্য অধিদফতরকে ধন্যবাদ জানান। তিনি বলেন, পৃথিবীতে আমাজান নদীর পরেই সবচাইতে খরস্রোতা নদী হচ্ছে পদ্মা এবং আমাজানের উপর এখনো কোনো সেতু নির্মিত হয়নি। দ্বিতীয় খরস্রোতা নদী পদ্মার উপর সেতু নির্মাণ ইতিহাসে এক অনন্য ঘটনা। পদ্মা সেতু শুধু একটি সেতু নয়, পদ্মা সেতু বাঙালির গর্ব, সক্ষমতা ও মর্যাদার প্রতীক। এই পদ্মা সেতু নির্মাণের মধ্য দিয়ে প্রধানমন্ত্রী শেখ হাসিনা আবার প্রমাণ করেছেন যে, কোনো রক্তচক্ষু তাঁকে দমাতে পারে না, কোনো ষড়যন্ত্রও তাঁকে থামাতে পারে না। সমস্ত ষড়যন্ত্রকে উপড়ে ফেলে তিনি এগিয়ে নিয়ে যেতে পারেন দেশকে, জাতিকে অভীষ্ট লক্ষ্যে পৌঁছে দিতে পারেন। তাই আমরা আশা করি প্রধানমন্ত্রী শেখ হাসিনার হাত ধরেই বাংলাদেশ বঙ্গবন্ধুর স্বপ্নের ঠিকানায়, মুক্তিযোদ্ধাদের স্বপ্নের ঠিকানায় পৌঁছবে ২০৪১ সাল নাগাদ কিংবা তার আগেই বাংলাদেশ একটি উন্নত সমৃদ্ধ দেশ হবে।

দেশে বিদ্যুৎ এবং জ্বালানি খাতে গত অর্থবছরে ৫৩ হাজার কোটি টাকা ভরতুকি দিতে হয়েছে এবং বিদ্যুৎ সাশ্রয়ে প্রধানমন্ত্রীর নির্দেশনা যথার্থ বর্ণনা করে ড. হাছান বলেন, প্রথমত করোনা, দ্বিতীয়ত ইউক্রেন যুদ্ধের কারণে বিশ্বব্যাপী মন্দা চলছে। ইউরোপের ফ্রান্স, জার্মানি, নেদারল্যান্ড, বেলজিয়ামসহ সমগ্র পৃথিবীতে সাশ্রয়ীভাবে বিদ্যুৎ ব্যবহার করা হচ্ছে। যুক্তরাষ্ট্রে ক’দিন আগে সমস্ত নাগরিকদের কাছে বিদ্যুৎ ও জ্বালানির ব্যবহারে সাশ্রয়ী হওয়ার জন্য মোবাইলে বার্তা পাঠানো হয়েছে উল্লেখ করে বার্তাটি পড়ে শোনান তিনি। 

সিনিয়র উপপ্রধান তথ্য অফিসারবৃন্দের মধ্যে মোঃ আবদুল জলিল এবং ইয়াকুব আলী গ্রন্থমোড়ক উন্মোচনে অংশ নেন। 

#

আকরাম/পাশা/সঞ্জীব/রফিকুল/মাহমুদ/সেলিম/২০২২/১৮৩০ ঘণ্টা
তথ্যবিবরণী                                                   
                                          নম্বর : ২৮৭৬
৫০ বছরে চালের উৎপাদন বেড়েছে প্রায় চার গুণ
                                          - কৃষিমন্ত্রী
ঢাকা, ৫ শ্রাবণ (২০ জুলাই) : 

কৃষিমন্ত্রী ড. মোঃ আব্দুর রাজ্জাক বলেছেন, প্রধানমন্ত্রী শেখ হাসিনার নেতৃত্বে কৃষিবান্ধব সরকারের সময়োপযোগী ও কার্যকর উদ্যোগের ফলে দেশে কৃষি উৎপাদন ও খাদ্য নিরাপত্তায় বিস্ময়কর সাফল্য অর্জিত হয়েছে। সার, বীজসহ কৃষি উপকরণে বিশাল ভর্তুকি, কৃষিযন্ত্রে ভর্তুকি, গবেষণায় পর্যাপ্ত বরাদ্দ, বন্যা, খরাসহ বিভিন্ন প্রাকৃতিক দুর্যোগে ক্ষতিগ্রস্ত কৃষকদের পুনর্বাসন কর্মসূচিসহ বহুমুখী উদ্যোগের ফলেই খাদ্যে স্বয়ংসম্পূর্ণতা অর্জন করা সম্ভব হয়েছে। বিগত ৫০ বছরে চালের উৎপাদন বেড়েছে প্রায় চার গুণ।
আজ ঢাকায় হোটেল সোনারগাঁওয়ে কনসাল্টেটিভ গ্রুপ ফর ইন্টারন্যাশনাল এগ্রিকালচার রিসার্চের (সিজিআইএআর) গবেষণা কার্যক্রমের পরিচিতি ও বাংলাদেশের সাথে অংশীদারিত্ব নিয়ে সংলাপে প্রধান অতিথির বক্তব্যে মন্ত্রী এসব কথা বলেন। সভায় বিশেষ অতিথি হিসাবে উপস্থিত ছিলেন মৎস্য ও প্রাণিসম্পদ মন্ত্রী শ ম রেজাউল করিম। সভাপতিত্ব করেন কৃষিসচিব মোঃ সায়েদুল ইসলাম। 

কৃষি গবেষণা ও উন্নয়নে কাজ করে এমন ১৫টি বৈশ্বিক প্রতিষ্ঠানের সম্মিলিত প্ল্যাটফর্ম হলো সিজিআইএআর। এতে রয়েছে ইরি, সিমিট, ওয়ার্ল্ডফিস, ইপরি, সিয়াট, সিআইপি, আইএফডিসি’র মতো ইত্যাদি প্রতিষ্ঠান। বাংলাদেশের কৃষি উন্নয়নে এসব আন্তর্জাতিক প্রতিষ্ঠান বিভিন্ন প্রকল্প গ্রহণ ও বাস্তবায়ন করছে।
কৃষিমন্ত্রী বলেন, পরিবর্তিত বিশ্ব পরিস্থিতির সাথে খাপ খাইয়ে নিতে বাংলাদেশের মতো কৃষিপ্রধান দেশগুলোকে এখন থেকে নতুন করে গবেষণা নিয়ে ভাবতে হবে। আর গবেষণা নিয়ে এই নতুন চিন্তাধারায় আমাদের কয়েক ধাপ এগিয়ে নিতে সহযোগিতা করতে পারে সিজিআইএআর।
এসময় বৈশ্বিক কৃষি গবেষণা প্রতিষ্ঠানগুলোকে আরো জোরালো কার্যক্রম নিয়ে এগিয়ে আসার আহ্বান জানান কৃষিমন্ত্রী ।
বিশেষ অতিথির বক্তব্যে মৎস্য ও প্রাণিসম্পদ মন্ত্রী বলেন, খাদ্য  নিরাপত্তা সবসময়ই একটি চ্যালেঞ্জিং বিষয়। প্রাকৃতিক সম্পদের স্বল্পতা, জলবায়ু পরিবর্তন এবং বিশ্বের কিছু অংশে সংঘাতের কারণে বিশ্বব্যাপী দারিদ্র্য ও ক্ষুধা বাড়ছে। বিশ্বের অনেক দেশ খাদ্য নিরাপত্তাহীনতার সম্মুখীন। সরবরাহ শৃঙ্খলে বিঘ্ন হওয়ায় খাদ্যের দামও বেড়েছে। এ পরিস্থিতিতে খাদ্য নিরাপত্তা নিশ্চিত করতে সরকার, বেসরকারি খাত, উৎপাদক এবং ভোক্তাদের সম্মিলিতভাবে দায়িত্ব নিতে হবে। এসময় খাদ্য নিরাপত্তার চ্যালেঞ্জ মোকাবিলায় কৃষি, মৎস্য, প্রাণিসম্পদসহ সংশ্লিষ্ট সব খাতে অংশীদারিত্বের ভিত্তিতে নিরলসভাবে কাজ করার আহ্বান জানান মৎস্য ও প্রাণিসম্পদ মন্ত্রী।

 সভায় এই প্রতিষ্ঠানগুলো আগামীতে খাদ্য ও পুষ্টি নিরাপত্তা, দারিদ্র্যবিমোচন ও জীবনমান উন্নয়ন, লিঙ্গ সমতা ও সামাজিক অন্তর্ভুক্তিকরণ, জলবায়ু পরিবর্তন এবং পরিবেশ ও জীববৈচিত্র্য প্রভৃতি বিষয়ে একযোগে কাজ করবে বলে উদ্যোক্তারা জানান।
বিএআরসির নির্বাহী চেয়ারম্যান ড. শেখ মোহাম্মদ বখতিয়ার, সিজিআইএআরের গ্লোবাল ডিরেক্টর মার্টিন ক্রপ, সিজিআইএআরের দক্ষিণ এশিয়া অঞ্চলের আঞ্চলিক পরিচালক টেমিনা লালানি-শরিফ, ইউএসএইডের পরিচালক ড. মোহাম্মদ খান প্রমুখ সভায় বক্তব্য রাখেন।
#
কামরুল/পাশা/সঞ্জীব/রফিকুল/মাহমুদ/শামীম/২০২২/১৭৩০ঘণ্টা
তথ্যবিবরণী                                                                                                    নম্বর : ২৮৭৫
সারের সংকট হবে না, তবে ভর্তুকি আরো বাড়তে পারে
                                                     --  কৃষিমন্ত্রী
ঢাকা, ৫ শ্রাবণ (২০ জুলাই) :


 দেশে সারের কোনো সংকট হবে না, তবে রাশিয়া-ইউক্রেনের চলমান যুদ্ধ প্রলম্বিত হলে ভর্তুকি আরো বাড়বে বলে মন্তব্য করেছেন কৃষিমন্ত্রী ও আওয়ামী লীগের প্রেসিডিয়াম সদস্য ড. মোঃ আব্দুর রাজ্জাক। তিনি বলেন, যুদ্ধের কারণে আমরা রাশিয়া ও বেলারুশ থেকে সার আমদানি করতে পারছি না। তবে সরকারের ত্বরিত পদক্ষেপে বিকল্প উৎস কানাডা থেকে সার আনা সম্ভব হচ্ছে। এই মুহূর্তে সারের পর্যাপ্ত মজুত রয়েছে। টিএসপি, এমওপি ও ডিএপি সারের যে মজুত রয়েছে, তাতে আগামী বোরো মৌসুম পর্যন্ত কোনো সমস্যা হবে না।

 আজ সচিবালয়ে ঢাকায় নিযুক্ত সুইজারল্যান্ডের রাষ্ট্রদূত নাথালি চুয়ার্ড এর সাথে বৈঠক শেষে সাংবাদিকদের সাথে মতবিনিময়কালে মন্ত্রী এসব কথা বলেন।

মন্ত্রী বলেন, যমুনা ও চট্টগ্রাম সার কারখানা ২টিতে গ্যাস সংকটের কারণে সার উৎপাদন সাময়িকভাবে বন্ধ হয়ে যাওয়ায় ইউরিয়া সার নিয়ে কিছুটা শঙ্কা রয়েছে। কারখানা ২টি চালু করার জন্য আমরা চেষ্টা করছি। স্থানীয়ভাবে উৎপাদন বন্ধ হয়ে গেলে ইউরিয়া সার আমদানিতে প্রচুর বৈদেশিক মুদ্রা ব্যয় হবে এবং সারে ভর্তুকির পরিমাণ আরো বাড়বে। এছাড়া, গ্যাস সংকটের কারণে সার কারখানা বন্ধ হলে খাদ্য উৎপাদন ব্যাপকভাবে ব্যাহত হবে।

রাষ্ট্রদূতের সাথে বৈঠকে মন্ত্রী কৃষি প্রক্রিয়াজাতকরণে সুইজারল্যান্ডের বিনিয়োগ ও প্রযুক্তিগত সহযোগিতা কামনা করেন। রাশিয়ার ওপর পশ্চিমা বিশ্বের নিষেধাজ্ঞার কারণে বাংলাদেশ সার আমদানি করতে পারছে না এবং এর ফলে সরকারকে সারে অতিরিক্ত ২ হাজার কোটি টাকা ভর্তুকি দিতে হচ্ছে বলে রাষ্ট্রদূতকে জানান মন্ত্রী। মন্ত্রী বলেন, সার রপ্তানিতে রাশিয়ার ওপর নিষেধাজ্ঞা তুলে নেয়া উচিত।

রাষ্ট্রদূত নাথালি চুয়ার্ড সুইজারল্যান্ডের বেসরকারি উদ্যোক্তাদেরকে বাংলাদেশে আনার ব্যাপারে সহযোগিতা করবেন বলে এসময় জানান।

বিএনপির নির্বাচনে অংশগ্রহণ নিয়ে সাংবাদিকদের প্রশ্নের জবাবে মন্ত্রী বলেন, বিএনপি অনেক কথাই বলে, সেই ২০১৩ সালে থেকেই শুনে আসছি তারা নির্বাচনে অংশগ্রহণ করবে না। আমি মনে করি, তাদেরকে নির্বাচনে অংশগ্রহণ করা উচিত। আগামী নির্বাচনকে সুষ্ঠু, সুন্দর ও নিরপেক্ষ করার জন্য বর্তমান সরকার ও নির্বাচন কমিশন দেশে এমন পরিবেশ সৃষ্টি করবে, যার ফলে বিএনপিসহ সবদলই নির্বাচনে অংশগ্রহণ করবে।

এর আগে কৃষিমন্ত্রীর সাথে এসওয়াটিনির (সাবেক সোয়াজিল্যান্ড) বাণিজ্য, শিল্প ও ট্রেড মন্ত্রী মানকুবা খুমালো এর নেতৃত্বে একটি প্রতিনিধিদল বৈঠক করে। এসওয়াটিনির মন্ত্রী বাংলাদেশকে কৃষিকাজে জমি লিজ দেয়ার এবং কন্ট্রাক্ট ফার্মিং করার প্রস্তাব দেন এবং কৃষিখাতে সহযোগিতার জন্য সমঝোতা স্মারক সইয়ের আগ্রহ ব্যক্ত করেন। কৃষিমন্ত্রী জানান এ বিষয়ে উদ্যোগ গ্রহণ করা হবে।
#

কামরুল/পাশা/সঞ্জীব/রফিকুল/মাহমুদ/জয়নুল/২০২২/১৮৫০ঘণ্টা 
তথ্যবিবরণী                                                   
                                          নম্বর : ২৮৭৪
কোভিড-১৯ সংক্রান্ত সর্বশেষ প্রতিবেদন

ঢাকা, ৫ শ্রাবণ (২০ জুলাই) : 
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল মঙ্গলবার সকাল ৮টা থেকে বুধবার সকাল ৮টা পর্যন্ত ২৪ ঘণ্টায় দেশে ১ হাজার ১০৪ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ১২ দশমিক ২০ শতাংশ। এ সময় ৯ হাজার ৪৭ জনের নমুনা পরীক্ষা করা হয়েছে।         
গত ২৪ ঘণ্টায় কোভিড-১৯ এ আক্রান্ত হয়ে ১ জনের মৃত্যু হয়েছে। এ পর্যন্ত ২৯ হাজার ২৫০ জন করোনায় মৃত্যুবরণ করেছেন। করোনাভাইরাস আক্রান্তদের মধ্যে এখন পর্যন্ত সুস্থ হয়েছেন ১৯ লাখ ২৯ হাজার ৮৯২ জন।  
#
কবীর/পাশা/সঞ্জীব/রফিকুল/মাহমুদ/শামীম/২০২২/১৭৪৫ ঘণ্টা
তথ্যবিবরণী                                                                                                    নম্বর : ২৮৭৩
বিজনেস কন্টিউনিটি প্ল্যান ফর পাওয়ার ক্রাইসিস ২০২২ বিষয়ে এক মতবিনিময় সভা অনুষ্ঠিত
ঢাকা, ৫ শ্রাবণ (২০ জুলাই) :


বিদ্যুৎ ও জ্বালানি সাশ্রয়ে প্রযুক্তিগত সমাধানের লক্ষ্যে তথ্য ও যোগাযোগ প্রযুক্তি বিভাগের উদ্যোগে ‘বিজনেস কন্টিউনিটি প্ল্যান ফর পাওয়ার ক্রাইসিস ২০২২’ বিষয়ে এক মতবিনিময় সভা আজ ভার্চুয়ালি অনুষ্ঠিত হয়। সভায় তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক প্রধান অতিথি হিসেবে ভার্চুয়ালি যুক্ত ছিলেন। সভায় তথ্য ও যোগাযোগ প্রযুক্তি বিভাগের সিনিয়র সচিব এন এম জিয়াউল আলম সভাপতিত্ব করেন। আইসিটি বিভাগ ও এর অধীন বিভিন্ন সংস্থার প্রধানসহ বিভিন্ন আইটি সংশ্লিষ্ট ৪০ জন কর্মকর্তা এতে ভার্চুয়ালি যুক্ত হন।  


সভায় বিদ্যুৎ ও জ্বালানি সাশ্রয়ে মিতব্যয়ী হতে লো কস্ট সেন্সর ব্যবহার, বিদ্যুৎসাশ্রয়ী সম্মাননা প্রদান, ‘আমিই সমাধান’ অ্যাপ দিয়ে সচেতনতা কার্যক্রমের ফ্লো চার্ট, ৩৩৩ কলসেন্টার সংযুক্ত করে নাগরিকদের মধ্যে বিদ্যুৎ ঘাটতি তথ্য চালু, লোডশেডিং পরিকল্পনা বিষয়ে অ্যাপ তৈরি, ভোরে এক ঘণ্টা সড়ক বাতি বন্ধ রাখা, এসএমএস, ইমো, হোয়াটসঅ্যাপ ব্যবহারের মাধ্যমে জরুরি বার্তা, বিগ ডেটা বিশ্লেষণের মাধ্যমে বিদ্যুতের লোডশেডিং পরিকল্পনা তৈরিসহ অংশগ্রহণকারীগণ তাদের মতামত তুলে ধরেন। এছাড়া এ বিষয়ে এটুআই এর পক্ষ থেকে ৩টি উপস্থাপনাসহ পাওয়ার সেভিংস এর মূল্য ও প্রয়োজন বিবেচনায় নিয়ে সাংস্কৃতিক ও আচরণগত এবং আর্থিক কাঠামোর ওপর এনার্জি সাশ্রয় নিয়ে দিকনির্দেশনামূলক একটি উপস্থাপনা প্রদর্শন করা হয়।

প্রধান অতিথির বক্তৃতায় আইসিটি প্রতিমন্ত্রী জুনাইদ আহমেদ পলক প্রধানমন্ত্রী শেখ হাসিনা বিদ্যুৎ ব্যবহারে মিতব্যয়ী ও সাশ্রয়ী হওয়ার জন্য দেশের সকল নাগরিকের কাছে উদাত্ত আহ্বান জানিয়েছেন উল্লেখ করে বলেন, তাঁর এ আহ্বানে সাড়া দিয়ে বিদ্যুৎ বা জ্বালানি নয়, প্রত্যেকটি জায়গায় আমাদের সাশ্রয়ী ও মিতব্যয়ী হওয়ার বিষয়ে সকলকে সচেষ্ট হতে হবে।

পলক বলেন, দেশের সংকটকালীন আমরা প্রধানমন্ত্রীর আইসিটি উপদেষ্টা সজীব ওয়াজেদ জয়ের দক্ষ নির্দেশনা ও নেতৃত্বে সঠিকভাবে গুরুত্বপূর্ণ কার্যক্রমসহ করোনাকালীন দুই বছরে শিক্ষা, স্বাস্থ্য, প্রশাসনিক, বাণিজ্যিক ও বিচারিক কার্যক্রমসহ সকল বিষয়ে প্রযুক্তিকে ব্যবহার করে সেই পরিস্থিতিগুলোকে মোকাবিলা করতে অনেকাংশে সফল হয়েছি। তিনি বলেন, বর্তমান যে জাতীয় ও আন্তর্জাতিক সংকট এবং অর্থনৈতিক সংকটের মধ্যে আমরা রয়েছি তা কত ভালোভাবে মোকাবিলা করা যায় এবং সংকটের মধ্যে থেকেও প্রযুক্তিকে কতটা ভালোভাবে ব্যবহার করা যায় সেজন্যই এই মতবিনিময় সভার আয়োজন। 


পলক বলেন, সংকট থেকেই আমরা নতুন সম্ভাবনার দ্বার উন্মোচন করবো এবং সংকট মোকাবিলা করে  প্রধানমন্ত্রী শেখ হাসিনার ভিশন-২০৪১ বাস্তবায়নে আমরা সাহসিকতার সাথে এগিয়ে যাবো।

প্রতিমন্ত্রী বলেন, ২০২০ সালের মার্চে আমরা করোনাকালীন বিজনেস কন্টিনিউটি প্ল্যান তৈরি করে করোনা মোকাবিলা করেছি। ঠিক একইভাবে অর্থনৈতিক, জাতীয় ও আন্তর্জাতিক সংকট মোকাবিলায় কী কী বিজনেস প্ল্যান করা দরকার এবং কী কী ধরনের সমাধান হতে পারে সে বিষয়ে একটি খসড়া প্রস্তাব তৈরি করে আগামী ৩ দিনের মধ্যে প্রধানমন্ত্রী বরাবর একটি সার-সংক্ষেপ প্রেরণ করা হবে বলে সভায় জানানো হয়। 

#

শহিদুল/পাশা/সঞ্জীব/রফিকুল/মাহমুদ/জয়নুল/২০২২/১৮৩৫ঘণ্টা 

তথ্যবিবরণী                                                                                                    নম্বর : ২৮৭২
শিল্প সংশ্লিষ্টদের পরামর্শক্রমে দেশের কারিগরি ও বৃত্তিমূলক শিক্ষার শিক্ষাক্রম প্রণয়ন করা হবে
                                                                                               -- শিক্ষা উপমন্ত্রী
ঢাকা, ৫ শ্রাবণ (২০ জুলাই) :


শিক্ষা উপমন্ত্রী মহিবুল হাসান চৌধুরী বলেছেন, শিল্প সংশ্লিষ্টদের পরামর্শক্রমে দেশের কারিগরি ও বৃত্তিমূলক শিক্ষার শিক্ষাক্রম প্রণয়ন করা হবে। এক্ষেত্রে স্থানীয় ও আন্তর্জাতিক শ্রমবাজারের চাহিদাও বিবেচনায় নেয়া হবে।

আফ্রিকার উত্তরাঞ্চলীয় দেশ ইসওয়াতিনির শিল্প ও বাণিজ্য মন্ত্রী মানকোবা খুমালো শিক্ষা উপমন্ত্রী মহিবুল হাসান চৌধুরীর সঙ্গে সচিবালয়ে তাঁর অফিস কক্ষে সাক্ষাৎ করতে এলে উপমন্ত্রী একথা বলেন। 


মহিবুল হাসান চৌধুরী বলেন, নতুন নতুন প্রযুক্তি উদ্ভাবন এবং শিল্প উৎপাদন ব্যবস্থার ক্রমাগত বিবর্তনের ফলে কারিগরি ও বৃত্তিমূলক শিক্ষার ট্রেডসমূহ দ্রূত পরিবর্তিত হয়। এজন্য এ শিক্ষা ধারার প্রচলিত ট্রেডগুলোকে পুনর্বিন্যাস করা হয়েছে এবং প্রয়োজন অনুযায়ী তা চলমান থাকবে।

এ সময় দু’দেশের শিক্ষার্থী বিনিময় নিয়ে আলোচনাকালে শিক্ষা উপমন্ত্রী বলেন, বাংলাদেশে চিকিৎসাবিদ্যাসহ উচ্চ শিক্ষা স্তরে শিক্ষা ব্যয় কম হওয়ায় মেডিকেল কলেজগুলোতে আশপাশের দেশ থেকে বেশ কিছু সংখ্যক শিক্ষার্থী লেখাপড়া করতে আসে। তিনি আরো বলেন, কারিগরি শিক্ষাকে আন্তর্জাতিক অঙ্গনে গ্রহণযোগ্য করতে দেশি-বিদেশি অংশীজনদের মতামত নিয়ে জাতীয় যোগ্যতা কাঠামো প্রণয়ণ করা হয়েছে। 


ইসওয়াতিনির সফররত শিল্প ও বাণিজ্য মন্ত্রী এ সময় বলেন, শিক্ষার্থী বিনিময়ের পাশাপাশি আন্তর্জাতিক শ্রমবাজারে কাজের উপযোগী কর্মীদের  ইংরেজি ভাষা দক্ষতা উন্নয়নে উভয় দেশ যৌথ কার্যক্রম গ্রহণ করতে পারে। তিনি বলেন, আর্থসামাজিক অবস্থা বিবেচনায় শিক্ষা খাতে বাংলাদেশ এবং ইসওয়াতিনির সহযোগিতার অনেক ক্ষেত্র রয়েছে।
#

তথ্যবিবরণী                                                                                                    নম্বর : ২৮৭১
ঢাকার চার পাশে সুবিধাজনক স্থানে হবে কাঁচাবাজার
                                     -- স্থানীয় সরকার মন্ত্রী
ঢাকা, ৫ শ্রাবণ (২০ জুলাই) :


পদ্মা সেতু হয়ে দক্ষিণাঞ্চলসহ দেশের বিভিন্ন প্রান্ত থেকে রাজধানীতে আসা শাক-সবজি ও মাছসহ অন্যান্য পণ্য নগরবাসীর নিকট সাশ্রয়ী মূল্যে পৌঁছে দিতে ঢাকার চারপাশে সুবিধাজনক স্থানে পাইকারি কাঁচাবাজার চালু করা হবে বলে জানান স্থানীয় সরকার মন্ত্রী মোঃ তাজুল ইসলাম।

আজ দক্ষিণ সিটি কর্পোরেশনের মেয়র ব্যারিস্টার শেখ ফজলে নূর তাপসকে সাথে নিয়ে রাজধানীর যাত্রাবাড়ি কাঁচাবাজার আড়ত পরিদর্শন শেষে গণমাধ্যমের সাথে মতবিনিময়ের সময় মন্ত্রী এসব কথা জানান।

মন্ত্রী বলেন, উৎপাদিত পণ্য ঢাকায় এনে যথাযথভাবে যাতে উৎপাদকরা বিক্রি করে লাভবান হন এবং নগরে বসবাসকারীরাও যাতে এর সুফল ভোগ করতে পারে সে ব্যবস্থা নেয়াই সরকারের লক্ষ্য। পাইকারি কাঁচাবাজারগুলোকে এমনভাবে প্রতিষ্ঠিত করা হবে যাতে উত্তরাঞ্চল, দক্ষিণাঞ্চল এবং পূর্বাঞ্চল থেকে আসা পণ্যবাহী গাড়ি ঢাকার প্রবেশমুখে রেখে পণ্য খালাস করা যায়।

এসব বিষয় পর্যালোচনার জন্য ঢাকা সিটির মেয়রসহ সবাইকে নিয়ে আলোচনা করে কোথায় কোথায় এরকম পাইকারি বিক্রির ব্যবস্থা করা যায় সে সিদ্ধান্ত নেয়া হবে বলে তিনি জানান। পণ্যের গুণগত মান যাতে নষ্ট না হয়, পরিবেশগত এবং যোগাযোগ ব্যবস্থাতেও যাতে সমস্যা দেখা না দেয় সে ব্যাপারেও সতর্ক দৃষ্টি রাখা হবে বলে জানান তিনি।

 মোঃ তাজুল ইসলাম বলেন, প্রধানমন্ত্রী শেখ হাসিনা রাজধানীর কাঁচাবাজারগুলো একটি সুষ্ঠু ব্যবস্থাপনার মধ্যে আনতে নির্দেশনা দিয়েছেন। এটি অমান্য করার কোনো সুযোগ নেই। তিনি বলেন, দক্ষিণাঞ্চলের অবহেলিত বিশাল অঞ্চল ঢাকার সাথে যুক্ত হওয়ায় সেখানে এখন শাক-সবজি, মাছসহ অনেক পণ্য সহজে ঢাকায় নেয়া সম্ভব হবে। যার ফলে কৃষকরা প্রকৃত মূল্য পাওয়ার পাশাপাশি গ্রাহকরাও হাতের কাছে পণ্য পাবে।

পরিদর্শনকালে ঢাকা-৫ আসনের সংসদ সদস্য কাজী মনিরুল ইসলাম মনু, স্থানীয় সরকার বিভাগ ও ঢাকা দক্ষিণ সিটি কর্পোরেশনের ঊর্ধ্বতন কর্মকর্তা এবং কাউন্সিলর অন্যান্যের মধ্যে উপস্থিত ছিলেন।
#

তথ্যবিবরণী                                                                                                              নম্বর : ২৮৭০ 

জাপানগামী কর্মীদের বিদায়ী অনুষ্ঠানে প্রবাসী কল্যাণ মন্ত্রী

নতুন নতুন শ্রমবাজারে বাংলাদেশি কর্মীদের সুযোগ সৃষ্টি হচ্ছে

ঢাকা, ৫ শ্রাবণ (২০ জুলাই):

প্রবাসী কল্যাণ মন্ত্রী ইমরান আহমদ বলেন, বৈদেশিক কর্মসংস্থান খাত আরো গতিশীল হওয়ায় নতুন নতুন দেশের শ্রমবাজারে বাংলাদেশি কর্মীদের সুযোগ সৃষ্টি হচ্ছে। 


কর্মসংস্থানের উদ্দেশ্যে টেকনিক্যাল ইন্টার্ন কর্মীদের জাপান গমন উপলক্ষ্যে আজ হযরত শাহজালাল আন্তর্জাতিক বিমানবন্দরে জনশক্তি কর্মসংস্থান ও প্রশিক্ষণ ব্যুরো (বিএমইটি) আয়োজিত এক বিদায়ী অনুষ্ঠানে প্রধান অতিথির বক্তৃতায় তিনি এ কথা বলেন। 

প্রবাসী কল্যাণ মন্ত্রী কারিগরি দক্ষতার উপর গুরুত্ব দিয়ে বলেন, দেশের জনগণকে কারিগরি প্রশিক্ষণের মাধ্যমে দক্ষ করে গড়ে তুলতে হবে। কারণ, দক্ষতা বাড়লেই বিদেশে কর্মসংস্থানের মাধ্যমে রেমিট্যান্স বাড়বে। এ সময় তিনি International Manpower Development Organization Japan (IM Japan) প্রতিনিধিকে বাংলাদেশ থেকে আরো অধিক সংখ্যক কর্মী নেয়ার আহ্বান জানান। এছাড়াও তিনি তাদেরকে বাংলাদেশেই জাপানগামী কর্মীদের পরীক্ষা কেন্দ্র স্থাপনের অনুরোধ জানান।


মন্ত্রী বলেন, বিএমইটি’র অধীনে দেশের ৩২টি প্রশিক্ষণ প্রতিষ্ঠানে ৬ মাস মেয়াদি জাপানিজ ভাষা প্রশিক্ষণ কোর্স পরিচালনা করা হচ্ছে। উক্ত কোর্সের আওতায় এ পর্যন্ত ৩ হাজার ৫৬৬ জন জাপানিজ ভাষা প্রশিক্ষণ গ্রহণ করেছে। IM Japan এর মাধ্যমে ইতোমধ্যে ১৮৩ জন টেকনিক্যাল ইন্টার্ন (কর্মী) হিসেবে জাপান গমন করেছে, আজ ৪৭ জন কর্মী জাপানে যাচ্ছে এবং আরও ২৯২ জন কর্মী জাপান গমনের অপেক্ষায় আছে।

বিদায়ী অনুষ্ঠানে বিএমইটি’র মহাপরিচালক মোঃ শহিদুল আলম, এনডিসি’র সভাপতিত্বে বিশেষ অতিথি হিসেবে উপস্থিত ছিলেন প্রবাসী কল্যাণ ও বৈদেশিক কর্মসংস্থান মন্ত্রণালয়ের সচিব ড. আহমেদ মুনিরুছ সালেহীন ও সিভিল এভিয়েশন অথরিটি অব বাংলাদেশ-এর চেয়ারম্যান এয়ার ভাইস মার্শাল এম. মফিদুর রহমান এবং IM Japan এর প্রতিনিধি মি. ইয়োসিহিরো হোতা।
উল্লেখ্য, আজ ৪৭ জন টেকনিক্যাল ইন্টার্ন কর্মী জাপানের উদ্দেশ্যে ঢাকা হযরত শাহজালাল আন্তর্জাতিক বিমানবন্দর হতে যাত্রা করে।

#

তথ্যবিবরণী                                                                                                             নম্বর : ২৮৬৯ 

রপ্তানির লক্ষ্যমাত্রা ঘোষণা 

২০২২-২০২৩ অর্থবছরে রপ্তানির লক্ষ্যমাত্রা ৬৭ বিলিয়ন মার্কিন ডলার

                                                                     -বাণিজ্যমন্ত্রী

ঢাকা, ৫ শ্রাবণ (২০ জুলাই) : 

বাণিজ্যমন্ত্রী টিপু মুনশি বলেছেন, চলতি ২০২২-২০২৩ অর্থবছরে রপ্তানির লক্ষ্যমাত্রা নির্ধারণ করা হয়েছে ৬৭ বিলিয়ন মার্কিন ডলার। এর মধ্যে গত বছরের পণ্য খাতে রপ্তানি আয়ের ১১.৩৬ ভাগ প্রবৃদ্ধি ধরে ৫৮ বিলিয়ন মার্কিন ডলার এবং সেবাখাতে রপ্তানি আয়ের ১২.৫ ভাগ প্রবৃদ্ধি ধরে ৯ বিলিয়ন মার্কিন ডলার রপ্তানির লক্ষ্যমাত্রা নির্ধারণ করা হয়েছে। চলতি বছর উভয় খাতে ১০.১০ ভাগ প্রবৃদ্ধি ধরে ৬৭ বিলিয়ন মার্কিন ডলার রপ্তানির লক্ষ্যমাত্রা নির্ধারণ করা হয়েছে। গত বছর পণ্য রপ্তানির লক্ষ্যমাত্রা নির্ধারণ করা হয়েছিল ৪৩.৫ বিলিয়ন মার্কিন ডলার, এর বিপরীতে প্রকৃত রপ্তানি হয়েছে ৫২.০৮ বিলিয়ন মার্কিন ডলারের বেশি। সেবাখাতের লক্ষ্যমাত্রা ধরা হয়েছিল ৭.৫ বিলিয়ন মার্কিন ডলার, এখাতে প্রকৃত রপ্তানি হয়েছে ৮ বিলিয়ন মার্কিন ডলার। পণ্য ও সেবাখাতে ৫১ বিলিয়ন মার্কিন ডলার রপ্তানির লক্ষ্যমাত্রার বিপরীতে প্রকৃত রপ্তানি হয়েছে ৬০.০৮ বিলিয়ন মার্কিন ডলার। আগামী ২০২৪-২০২৫ সালে দেশের রপ্তানি ৮০ বিলিয়ন মার্কিন ডলারের রপ্তানির লক্ষ্যমাত্রাকে সামনে রেখে আমরা কাজ করে যাচ্ছি।

বাণিজ্যমন্ত্রী আজ ঢাকায় বাংলাদেশ সচিবালয়ে বাণিজ্য মন্ত্রণালয়ের সম্মেলন কক্ষে আগামী 
২০২২-২০২৩ অর্থবছরের রপ্তানির লক্ষ্যমাত্রা ঘোষণা সংক্রান্ত সভায় রপ্তানির এ লক্ষ্যমাত্রা ঘোষণা করেন।

বাণিজ্যমন্ত্রী বলেন, বাংলাদেশের প্রধান রপ্তানি পণ্য তৈরি পোশাক। এ খাতের রপ্তানির প্রবৃদ্ধি হয়েছে ৩৫.৪৭ ভাগ। মোট রপ্তানির সিংহভাগ আসে তৈরি পোশাক খাত থেকে। আশা করা হচ্ছে, আগামীতেও এ খাতের রপ্তানি বৃদ্ধির ধারা অব্যাহত থাকবে। এছাড়া, আমাদের কৃষিখাত, চামড়াখাত, পাটখাত, হোম টেক্সটাইল খাতের রপ্তানি ইতোমধ্যে প্রতিটি খাতে এক বিলিয়নের বেশি হয়েছে। আইসিটি, লাইট ইঞ্জিনিয়ারিংসহ প্রায় ৮-১০ টি খাতের রপ্তানি বিলিয়ন ডলার ছাড়িয়ে যাবে। বিশেষ করে আইসিটি খাতের রপ্তানি ২০২৫ সালের মধ্যে ৫ বিলিয়ন মার্কিন ডলার হবে।

বাণিজ্যমন্ত্রী বলেন, সাম্প্রতিক অর্থবছরের সামগ্রিক অর্থনীতি ও রপ্তানি খাতে অর্জিত প্রবৃদ্ধির গতিধারা, পণ্য ও বাজার সম্প্রসারণে বহুমুখীকরণে সরকারের গৃহীত আর্থিক ও অ-আর্থিক প্রণোদনা, কোভিড-১৯ ও ইউক্রেন সংকটের ফলে বিশ্ব বাণিজ্যে দৃশ্যমান অভিঘাত, গ্লোবাল সাপ্লাই চেইনে সম্ভাব্য সংকট মোকাবিলায় সরকারের নীতি কৌশল, রপ্তানি সম্ভাবনাময় নতুন পণ্য ও সেবাখাতের বিকাশ, রপ্তানিখাত সংশ্লিষ্ট অংশীজনদের অভিমত ও পরামর্শ এবং বিভিন্ন দেশের সাথে দ্বিপাক্ষিক বাণিজ্য সম্পর্ক জোরদারকরণে গৃহীত পদক্ষেপ বিবেচনায় রেখে এ লক্ষ্যমাত্রা নির্ধারণ করা হয়েছে।

বাণিজ্য মন্ত্রণালয়ের সিনিয়র সচিব তপন কান্তি ঘোষ সভায় বক্তব্য রাখেন। এ সময় রপ্তানি উন্নয়ন ব্যুরোর ভাইস-চেয়ারম্যান (অতিরিক্ত সচিব) এ এইচ এম আহসান, বাণিজ্য মন্ত্রণালয়ের অতিরিক্ত সচিব (রপ্তানি) নুসরাত জাবীন বানুসহ বাণিজ্য মন্ত্রণারয়ের সিনিয়র কর্মকতা এবং রপ্তানিকারকগণ উপস্থিত ছিলেন।

#

লতিফ/ডালিয়া/শাম্মী/রবি/আসমা/২০২২/১৫০০ঘণ্টা  

টেলিযোগাযোগ মন্ত্রীর সাথে আলজেরিয়ার রাষ্ট্রদূতের সাক্ষাৎ

ঢাকা, ৫ শ্রাবণ (২০ জুলাই):
ডাক ও টেলিযোগাযোগ মন্ত্রী মোস্তাফা জব্বার এর সাথে আজ সচিবালয়ে তাঁর দপ্তরে বাংলাদেশে আলজেরিয়ার রাষ্ট্রদূত  রাবা লারবি সাক্ষাৎ করেন।

সাক্ষাতকালে তারা পারস্পরিক স্বার্থ সংশ্লিষ্ট বিভিন্ন বিষয়াদি বিশেষ করে টেলিযোগাযোগ খাতে  পারস্পরিক সহযোগিতা সংক্রান্ত বিষয় নিয়ে আলোকপাত করেন।

ডাক ও টেলিযোগাযোগ মন্ত্রী বাংলাদেশ ও আলজেরিয়া বন্ধুপ্রতীম দুটি দেশের মধ‌্যে বিদ‌্যমান চমৎকার সম্পর্ক তুলে ধরে বলেন, টেলিযোগাযোগ খাতের বিকাশে বাংলাদেশ আশানুরূপ অগ্রগতি অর্জনের মাইলফলক স্পর্শ করেছে।  তিনি বলেন, জাতির পিতা বঙ্গবন্ধু শেখ মুজিবুর রহমান কর্তৃক ১৯৭৩ সালে আইটিইউ‘র সদস‌্যপদ অর্জনের মাধ‌্যমে বৈশ্বিক টেলিযোগাযোগ ক্ষেত্রে  বাংলাদেশের সম্পর্কের স্বর্ণালী দ্বার উন্মোচিত হয়। এরই ধারাবাহিকতায় প্রধানমন্ত্রী শেখ হাসিনার শাসনামলে ইন্টারনেটসহ টেলিযোগাযোগ খাত তথা ডিজিটাল প্রযুক্তি খাতে অভাবনীয় সফলতা অর্জিত হয়েছে। 
মোস্তাফা জব্বার ডিজিটাল প্রযুক্তি বিকাশে ফাইভ-জি প্রযুক্তিসহ গৃহীত বিভিন্ন কর্মসূচি তুলে ধরে বলেন, সরকারের বিনিয়োগ বান্ধব নীতির ফলে বাংলাদেশ বিনিযোগের জন‌্য অত‌্যন্ত লাভজনক একটি দেশ। তিনি বিনিয়োগের এই সুযোগ কাজে লাগাতে ডিজিটাল প্রযুক্তিখাত অত‌্যন্ত গুরুত্বপূর্ণ একটি খাত বলে উল্লেখ করেন। আগামী দিনগুলোতে বাংলাদেশ ও আলজেরিয়ার মধ‌্যকার বিদ‌্যমান সম্পর্ক আরও সুদৃঢ় হবে বলে  মন্ত্রী আশাবাদ ব‌্যক্ত করেন।

রাষ্ট্রদূত  টেলিযোগাযোগসহ বিভিন্ন খাতে বাংলাদেশের অগ্রগতির প্রশংসা করেন। তিনি দু‘দেশের মধ‌্যে এ খাতের পারস্পরিক অভিজ্ঞতা বিনিময়ের মাধ‌্যমে দুই দেশই উপকৃত হবে বলে আশাবাদ ব‌্যক্ত করেন।
#

শেফায়েত/ডালিয়া/শাম্মী/রবি/মানসুরা/২০২২/১৪০৫ ঘণ্টা 

কোভিড ১৯ অতিমারী মোকাবিলায় ও অর্থনীতি পুনরুদ্ধারে 
বৈশ্বিক সহযোগিতার আহ্বান জানিয়েছেন পররাষ্ট্রমন্ত্রী

ঢাকা, ৫ শ্রাবণ (২০ জুলাই):
পররাষ্ট্রমন্ত্রী ড. এ কে আব্দুল মোমেন কোভিড-১৯ অতিমারী নিয়ন্ত্রনের পাশাপাশি অর্থনীতি পুনরুদ্ধারে বৈশ্বিক সহযোগিতার আহ্বান জানিয়েছেন। জাপানের পররাষ্ট্রমন্ত্রী হায়াশি ইয়োশিমাসা এবং মার্কিন যুক্তরাষ্ট্রের স্টেট সেক্রেটারি অ্যান্টনি জে ব্লিঙ্কেন-এর যৌথ সভাপতিত্বে গতকাল ভার্চুয়ালি আয়োজিত কোভিড-১৯ গ্লোবাল অ্যাকশন প্ল্যান (GAP) পররাষ্ট্রমন্ত্রী পর্যায়ের বৈঠকে প্রদত্ত এক বিবৃতিতে তিনি এই আহ্বান জানান। 

পররাষ্ট্রমন্ত্রী বলেন, কোভিড মহামারি মোকাবিলার মূলে রয়েছে অর্থনৈতিক পুনরুদ্ধার। যখন উন্নয়নশীল দেশগুলোতে উল্লেখযোগ্য বিনিয়োগের প্রয়োজন, ঠিক সে সময় কোভিড-তাড়িত অর্থনৈতিক অস্থিরতার ভীতিতে বিনিয়োগকারীরা এসব দেশ থেকে তাদের তহবিল সরিয়ে নিচ্ছেন। এর ফলে উন্নয়নশীল অর্থনীতিতে তহবিল ঘাটতির সৃষ্টি হচ্ছে। এসব দেশের অর্থনৈতিক পুনরুদ্ধারে সহযোগিতা করার জন্য তিনি উন্নত দেশসমূহ এবং বৈশ্বিক আর্থিক প্রতিষ্ঠানগুলিকে স্বাস্থ্যসেবাসহ অর্থনীতির বিভিন্ন গুরুত্বপূর্ণ খাতে রেয়াতি ঋণের প্রবাহ বাড়ানোর আহ্বান জানান এবং স্বল্প-কার্বন ভিত্তিক উন্নয়নে অর্থায়ন বাড়ানো ও সবুজ প্রযুক্তি হস্তান্তরের ওপর জোর দেন।

পররাষ্ট্রমন্ত্রী তাঁর বক্তব্যে প্রধানমন্ত্রী শেখ হাসিনার নেতৃত্বে কোভিড ব্যবস্থাপনায় বাংলাদেশের অসাধারণ সাফল্য তুলে ধরেন। তিনি বলেন, এই সাফল্যের মূলে রয়েছে জীবন রক্ষার পাশাপাশি জীবিকার সংস্থান অব্যাহত রাখা, অতি ঝুঁকিপূর্ণদের বিশেষ সহায়তার ব্যবস্থা করা এবং লাগসই প্রণোদনা প্রদানের মাধ্যমে অতিমারীর ফলে ক্ষতিগ্রস্থ অর্থনীতির দ্রুত পুনরুদ্ধার নিশ্চিত করা। ২৩ বিলিয়ন ডলার সমমূল্যের আর্থিক প্রণোদনা প্যাকেজ অর্থনীতিকে দ্রুত পুনরুদ্ধার করতে সাহায্য করেছে; যার ফলে ২০২০-২১ অর্থবছরে ৬.৯৪ শতাংশ অর্থনৈতিক প্রবৃদ্ধি অর্জন সম্ভব হয়েছে। তিনি আরোও বলেন, বাংলাদেশ নির্ধারিত সময়সীমার আগেই মোট জনসংখ্যার ৭০ শতাংশকে টিকা দেওয়ার বিশ্ব স্বাস্থ্যসংস্থার লক্ষ্যমাত্রা অর্জন করেছে। মৃত্যুর হার বৈশ্বিক গড়ের থেকে নীচে রয়েছে। ২০২২ সালের মে মাসে নিক্কেই কোভিড-১৯ পুনরুদ্ধার সূচকে ১২১ টি দেশের মধ্যে পঞ্চম এবং দক্ষিণ এশিয়ায় ১ম স্থান অর্জন কোভিড ব্যবস্থাপনায় বাংলাদেশের অসামান্য সাফল্যের প্রতিফলন। 

ড. মোমেন বলেন, কোভিড-১৯ মোকাবিলায় কোভ্যাক্স ব্যবস্থার সাফল্যই প্রমাণ করে বৈশ্বিক সঙ্কট মোকাবিলায় বহুপাক্ষিক ব্যবস্থা কতটা কার্যকর। তিনি অতিমারী মোকাবিলায় কয়েকটি বৈশ্বিক কার্যক্রমের ওপর জোর দেন, যার মধ্যে রয়েছে- কোভিড-১৯ ভ্যাকসিনকে ‘বৈশ্বিক পাবলিক পণ্য’ হিসেবে ঘোষণা করার মাধ্যমে ভ্যাক্সিনকে সুলভ ও সহজলভ্য করা।  

জাপানের পররাষ্ট্রমন্ত্রী এবং মার্কিন যুক্তরাষ্ট্রের সেক্রেটারি অব স্টেট এর যৌথ পরিকল্পনায় আয়োজিত  পররাষ্ট্রমন্ত্রীদের এ সভার লক্ষ্য হচ্ছে কোভিড-১৯ মোকাবিলায় রাজনৈতিক সদিচ্ছা জোরদার করতে বিশ্বব্যাপী অংশীদারদের একত্রিত করা। জাপানের পররাষ্ট্রমন্ত্রী, যুক্তরাষ্ট্রের সেক্রেটারি অব স্টেট এবং ডব্লিউএইচওর মহাপরিচালক স্বাগত বক্তব্য দেন। এরপর বিশ্বের ১৪টি দেশের পররাষ্ট্রমন্ত্রী, বিশ্বব্যাংকের প্রেসিডেন্ট এবং বেশ কয়েকটি দেশের উচ্চপদস্থ কর্মকর্তা বক্তব্য প্রদান করেন। 

